
Dei største spørsmåla i vår tid er altfor store. Få av oss klarer å ta inn over seg konsekvensane av endringane som er på gang, geopolitisk, digitalt, genteknologisk eller klimamessig. Konsekvensane av desse revolusjonane er så gedigne og samstundes så ukjende, at det kjennest nesten umogleg å forhalda seg i det heile tatt.

Ingen ønskjer å bli tatt for å moralisera – heller ikkje å posera eller å kasta stein i glashus. Som forfattar ønskjer eg likevel å gå inn i det som ikkje er lett, og som eg ikkje har oversikt over. Det kjennest nødvendig å gå inn i det umoglege, men samstundes umogleg å nærma seg det nødvendige. Men her må ein vera. Medan massemediene må søka stemmer som er klåre og profilerte, finn eg som forfattar meining i å dykka ned i sjølve ambivalensen, og å leva i og insistera på denne.

Skredfare spring ut frå prosjektet Fem Årstider, eit multimedialt prosjekt som strekte seg sjennom 2013 og som vart gjennomført i samarbeid med Det norske Teatret og Dramatikkens Hus. Ulike tekstar møtte publikum gjennom www.femårstider.no, i Klassekampen, på fire ulike stuntteaterstader og til slutt på Scene 3 på Det Norske Teatret. Denne boka er eit utval av tekstane.

Dikta og tekstane følgjer årstidene og dei ulike hendingane og debattane som fann stad, men kan samstundes lesast uavhengig av kvarandre eller tidspunkta dei vart skrivne.

Boka er ein personleg respons til verda, slik eg opplevde den medan eg skreiv. Tekstane varierer i lengd, sjanger og tematikk, men inngår i eit ønske om og forsøk på å fanga og setja ord på noko eg saknar.

